
الشخصيات :- 

أم زعتر " رفيجة شوق" 

شوق " الجدة" 

مريم " البنت الكبيرة "

سعود " الولد المتوسط"
 
مها " زوجة سعود" 

راشد " الولد الصغير" 


فكرة العمل :-

يعالج العمل شكل الاسرة الجديد في المجتمع القطري وتأثره بمسألة التبعية الاجتماعي، من خلال سعي الجدة شوق للمحافظة على عائلتها وابناءها رغم تعثرها فالكثير من المرات بكلام الناس. 



الحوار:ـ

شوق : ميري قولي حق الدريول يروح يجب مهياوة الله يرحمك يا حبيبي يا بو جعفر كان يحب المهياوة...المشكلة ما ادري ليش كان يقولي أنديه بو جعفر وهو أسم ولده سعود


شوق:(يرن التلفون) حد يتصل من صباح الله خير ... الو 

أم زعتر: ألو تسمعيني 

شوق: أي أسمعج بس من الحين أقولج سلف ما أسلف لين تردين الي عليج 

أم زعتر: أفا أفا والغرشة المهياوة الي بينا وبعدين كل الي تسلفتهم منج ٥٠ الف عشان أسوي عملية تجميل في إيران من متى بين فلوس

شوق : طبعاً بينا فلوس المهم أنتي وريلج ما لقيتو غير تسمون ولدكم غير زعتر شنو والدته في محل معجنات 

  

أم زعتر: خلج من هاي وينج ما تتصلين ما تسألين عني ؟

شوق : أخ يا أم زعتر ... من تزوج سعود وأنا ناسية نفسي ومريم الحين قاعدة على جبدي ليش أنها زعلانة على ريلها

أم زعتر: شحقة زعلانة ؟

شوق: والله ما ادري يا أختي هالعيال كل ما أكلمهم يخششون علي الله يرحم أيام قبل كنت أمهم الي كل أسرارهم عندها 

راشد: يمه يمه  يمه ! 

شوق : شتبي ؟

راشد: أبي فلوس ؟

شوق :  ( تقلده بأستهزاء ) كم تبي إن شاء الله ؟

راشد: أنتي كريمة وانا أستاهل 

شوق: هذي ١٠٠ غيرها ما عندي 

راشد : يمه ٢٠٠ 

شوق : ١٥٠ 
راشد : ١٠٠ 

شوق :٣٠٠ 

راشد : طلعتي جي يمه بسرعة ينصبون عليج ؟

شوق : يب يب الفلوس مافي فلوس

راشد : يمه بعد ما قلت شيء غلط أو شيء انغشيتي فيه زواجج من ابوي ... واحد مسمي نفسه بو جعفر ما ادري شكنتي تفكرين فيه 

شوق: أبوك لما شفته كان غير عن الباقي هو طول هو وسامة 

راشد : لا لا تجذبين يمه أنتي أطول من أبوي وبعدين كل هالمواصفات ومافي فلوس شالفايدة 

شوق : أنت وين رايح بهالفلوس ؟

راشد: بطلع مع الربع 

شوق: أنثبر هني طالعة مافي 

راشد : يمه يلا عاد 

شوق: كلمتي ما رح أثنيها ما في طلعة من هني... كملي السالفة أم زعتر وين وصلنا

راشد: أم زعتر! يعني يمه أنتي لا ذوقج في ريلج عدل ورفيجاتج سلمي سلمي على أم فطاير على طريج 

شوق: أذلف أذلف...المهم شفتي حالتي رشود ويدور فلوس والباقي ملوعين جبدي لحظة لحظة أم زعتر يات ست الحسن 

مها: سعودي حبيبي وينك تعال يلا تأخرت علي ؟ 

سعود: جاي جاي 

مها: يلا يا حياتي عشان أروح أصرف فلوسك قصدي نصرف فلوسنا 

سعود: يلا 

شوق: دقيقة وين إن شاء الله أنتي وياه ؟

مها: رايحين السوق عشان دودي حبيبي بيشتري شنطة ماركة وبيوديني السفريات عشان نسافر

شوق: وأنت يا سعود ما تحس أن هالاشياء كماليات وخسارة فلوس الأسبوع الي طاف شاري لها شنطة 
مها : أي الأسبوع الي طاف شاري لي شنطة حق عرس بنت عم خالة يدي السابع عشر بالرضاعة وهالاسبوع لازم شنطة ثانية عشان عرس بنت خالتي زليخة 

شوق: لا أطلعين فوق تنكسر رقبتج

مها: لا تفاولين علي خالتي سعود جوف أمك تفاول علي قول شيء 

سعود : يمه هذي حبيبتي مها ما ارضى عليها و بوديها لندن الأسبوع الجاي 


شوق: ( تضحك) لندن مرة وحدة وهي حدها جمعية مدينة خليفة 

مها : خالتي أنا طول عمري أسافر واروح وارد 

شوق : أي لا صح كلامج ويوم سافرت شهر العسل شلعتي يد ولدي وتقولين نزولني تكفون شنو هاي أحنا بالسماء

مها: تعال تعال يا دياية أمك حتى هالسالفة قلت لها إياها 

سعود : هذي أمي يا حياتي لازم بقولها 

مها : أمش معاي دام النفس طيبة عليك 

(صوت خروف)

شوق: هاي هو الخروف العربي الأصيل 

مريم : يمه يمه ثلاجتكم تصفر شسالفة ما عندكم فلوس اسلفكم عادي 

شوق: روحي عن ويهي ما لي خلقج 

مريم : حبي ليش زعلانة 

شوق: أخوج 

مريم: دام فيها أخوج شكلنا مطولين 

شوق: مطولين نفس ما طولتي عندنا... إلا تعالي شمقعدج عند لي الحين الي زعلانة من زوجها يوم يومين ترضى وإن كثرت أسبوع أنتي صار لج شهر 


مريم : يمه هالفلم عجيب وأخليه ولا أغيره 

شوق: جاوبيني لا أنزل السينما بفلم أحلى الام التي قتلت أبنتها

مريم : بقولج بس لا تعصبين 
شوق: دام فيها لا تعصبين 

مريم: يمه نزلي النعال من يدج يمه خنتفاهم عيب أحنا كبار 

شوق: خلصيني قولي 

مريم : يمه أنا أبي أتطلق 

شوق: (تبدأ تلاحقها) تعالي هني... تبين تتطلقين ها... أنا الي بطلق النعال عليج ... شتبين الناس يقول عني أم المطلقة (تتعب)

مريم: أنتي كلش مافي لياقة ؟... يا يمه على طول حولتي الموضوع عنج أنا من تزوجت وأنا مب مرتاحة

شوق: النقاش معاج ما منه فايدة بروح أصلي أحسن لي 

راشد : شصاير ضربنا زلزال ؟ 

مريم : لا أمي كانت تركض 

راشد: الوالدة فيها شدة تركض 

مريم : الواضح أن لا ... بس ياخي أسمع الي صار وأحكم مهدت لها أن بتطلق لحقتني بالنعال

راشد: (يخاف) بالنعال الحمدلله أني ما وصلت معاج في نفس الوقت... بس ليش للحين ما قلتي له أنج تطلقتي من الأساس 

مريم: خايفة والله خايفة أمك تقلب الوحش الكاسر فهالموضوع... الله يرحمك يا يبه لو هو الحين عايش جان قلت الموضوع وأنا متطمنة

راشد: الله يرحمك يا الشايب الحافي المنتف... المهم ما قلت لج ؟

مريم: شنو؟

راشد : أخوج ومرته المصون رايحين السفريات؟

مريم: (تضحك) وين بيروحون إن شاء الله وهم أبعد مكان راحوا له مشيرب لا وبعد عيال الفقر أحنا الي عازمينهم 

راشد : بيروحون لندن 

مريم : شنو شنو شنو لندن مرة وحدة هذي أكيد مسوية سحر حق أخوي 

مها: (تدخل وهي معصبة) قلت لك ما أسافر إلا بزنس يعني ما أسافر الله بنزنس

سعود: يا بنت الناس من وين لي ؟ 

مها : ما لي شغل تصرف ولا أقولك قول حق أمك تعطيك نصيبك من ورث أبوك 

سعود : ليش أبوي بقى له شيء من الداينة ؟ حتى غرشة المهياوة الحلية خذوها 

مها: يعني شنو مافي فلوس، جوف أخواني شيسوون حق حريمهم كل أسبوع هدية شيء ودريول وخدمة وبيت خاص مب أنا قاعدة من الغول أمك في نفس البيت حتى المطبخ مناشبتني فيه تحاسبني على الاكل 

سعود: أحترمي نفسج وأنتي تتكلمين عن أمي ، البيوت هاي الناس الي كل أسبوع شيء يديد شدراج أنهم مرتاحين وشدارج أنهم ما ينامون على مشكلة ويصحون على وحدة ثانية، مها يا حبيبتي الناس ترويج الزين من حياتها بس 

مها: سعود أنا أبي أسافر بزنس تصرف خذ قرض مثلاً 

شوق : ليش إن شاء الله يأخذ قرض تبين تبهدلين ولدي بالديون؟ 

مها: مافيه شيء نص خلق الله عليهم قروض 

شوق: خلق الله عليهم قروض عشان يأخذون أسياسيات حياتهم مب يسافرون بزنس لكن الشرهة على ولدي طلقها يمه وأنا أزوجك الي أحسن منها وحدة تكون جايفة خير

مها : طلق يلا يا دياية أمك طلق

سعود: مها أنتي ...طالق 

مها: بطلع من بيتكم بس قبل لا طلع على فكرة خالتي بنتج صار لها شهر مطلقة 

شوق: خير خير مريوم صج هالحجي ؟ 

مريم : أي يمه صج

شوق: ومتى كنتي ناوية تقولين لي، الحين أودي ويهي من الناس بنتي الوحيدة مطلقة من بيأخذج الحين 

مريم: الناس الناس من الناس، وليكون بيعيشون حياتنا ولا هم الي متزوجين مكانة يمه أنا تعبت منج ومن كلام الناس، عشان الناس كنت أغصب نفسي أقعد مع ريال يطقني ويفشلني قدام الناس، وانتي لي رحنا عند خالتي عطيتني ذهب من عندج وقلتي لي قولي لهم أن ريلي يايبه لي، لي متي تبيني أعيش المثالية عشان الناس، حتى بالمثالية الي كنت أقولهم عنها تكلموا عني ما عجبهم الناس يا يمه رضاهم غاية لا تدرك 


سعود: كلام أختي صح يا يمه طول عمرنا نقولج حاضر وتم مها أنتي الي مختارتها لي ليش الي كنت أبيها مب من ثوبنا، وهاي كله عشان كلام الناس والحين أنتي بنفسج قلتي طلقها الي رضيته على مها ما تبين ترضينه على بنتج، يمه كلنا عيال ادم ومافي بينا فرق لا الي عنده فلوس عند ريل أو يد زايدة ولا الي ما عنده ناقصه شيء، اذا كلام الناس ما بيخلينا نساوي بين خلق الله خل الناس تتكلم عنا دام جزاءنا عند ربنا كبير 


راشد: يمه كثر ما الكلام أنقال يزعل بس أنا رأيي من رأي أخواني وأبشرج أنتي يمكن تكسبين كلام الناس بس بتخسرين عيالج


شوق: صبروا يا عيالي صبروا، سامحوني يا عيالي ظلمتكم أخترت عنك حياتكم وغمضت عيوني عن تعبكم مع صح الام تتعب بس مرات العيال يتعبون بس يسكتون وسامحني يا أبو سعود أني ما نفذت وصيتك ولا صنت عيالنا، خفت كلام ناس ونسيت أن الناس دائماً بتتكلم عنك وما بيعجبهم شيء نسيت أنهم يجوفون الصورة المثالية بس ما يجوفون الكواليس الي داخل البيت، نسيت أن في رب كبير وعظيم رضاه أهم من رضا الناس

النهاية


 





























